 БЕЛАРУСКІЯ ЗЕМЛІ Ў X—XIII стст.

«Аповесць аб мінулых часах» («Аповесць мінулых гадоў») змяшчае шэраг даволі цікавых і важных звестак па гісторыі беларускіх зямель X — пачатку XII ст. У гэтым летапісным зводзе пра Полацк паве-дамляецца пад 862, 907, 980, 1021, 1044, 1067, 1068, 1092,1101 гадамі. Полацкая зямля тады была значнай дзяржавай ва Усходняй Еўропе. Акрамя Полацка і Менска, у «Аповесці» знайшлі адлюстраванне падзеі, звязаныя з гісторыяй Турава — сталіцы асобнага Тураўскага княства, Берасця (цяпер Брэст), Друцка, былога цэнтра княства (цяпер гарадзішча і вёска ў Талачынскім раёне).
Працягам «Аповесці аб мінулых часах» з'явіліся пазнейшыя мясцовыя летапісы: Кіеўскі летапіс, Галіцка-Валынскі летапіс, Наўгародскі, Суздальскі (Лаўрэнцьеўскі спіс, складзены манахам Лаўрэнціем для суздальскага князя) летапісы. Кожны з гэтых летапісаў пачынаецца з тэксту «Аповесці», а потым змяшчаецца храналагічны запіс мясцовых падзей. Ёсць звесткі аб існаванні Полацкага летапісу, які быў страчаны ў XVIII ст. (не быў надрукаваны) і Смаленскага летапісу. Летапісныя запісы, магчыма, вяліся ў Тураве і Нава-градку.
Кіеўскі летапіс адлюстроўвае жыццё Кіеўскай эям-лі-княства XII ст. і зрэдку паведамляе пра іншыя землі. Важныя звесткі па гісторыі Полацкай зямлі падае летапісец пад 1116, 1127, 1159, 1167 гг. Кіеўскі летапіс даводзіць апісанне падзей да 1200 г.
Самабытны твор — Галіцка-Валынскі летапіс мае шэраг унікальных звестак, звязаных з гісторыяй Беларусі перыяду станаўлення Літоўска-Беларускай дзяржавы. «Аповесць аб мінулых часах», Кіеўскі летапіс і Галіцка-Валынскі летапіс складаюць тры часткі летапіснага зводу, які называецца Іпацьеўскім летапісам. Ён быў знойдзены ў XVIII ст. у Іпацьеўскім манастыры каля г. Кастрама. Выказваюцца думкі, што арыгінал Іпацьеўскага летапісу перапісваўся некалі ў Пінску.
Незвычайным творам усходнеславянскага летапісання з'яўляецца Радзівілаўскі летапіс. Гэты летапісны звод складаецца з «Аповесці аб мінулых часах» і ле-тапісу за XII ст. Вядомы адзіны яго спіс канца XV ст., зроблены верагодней за ўсё ў Полацку ці Смален-ску. У Радзівілаўскім летапісе змешчаны 617 рознакаляровых мініяцюр, якія тэматычна звязаны з тэкстам. Шэраг мініяцюр прысвечаны гістарычнаму мінуламу беларускіх земляў.
РАГНЕДА I УЛАДЗІМІР
Урывак з Лаўрэнцьеўскага летапісу
(Пераклад са старажытнарускай мовы
В. Чамярыцкага.)
У год 6636 (1128) памёр полацкі князь Барыс... Пра гэтых Усяславічаў раскажам, як людзі дасведча-ныя апавядалі. Калі Рагвалод трымаў уладу і кня-жыў у Полацку, тады Уладзімер быў яшчэ юнаком і язычнікам і жыў у Ноўгарадзе. і быў у яго дзядзька Дабрыня, храбры ваявода і спраўны мужчына. і паслаў ён да Рагвалода і прасіў яго аддаць дачку за Уладзімера. Спытаў у сваёй дачкі Рагвалод: «Ці хочаш за Уладзімера?» Яна ж адказала: «Не хачу разуць рабыніча, а Яраполка хачу». Гэты Рагвалод прыйшоў з-за мора і трымаў уладу ў Полацку. Уведаўшы гэта, раззлаваўся Уладзімер ад тых слоў дзяўчыны, якая сказала «не хачу за рабыніча», і пажаліўся Дабрыні. і раз'юшыліся яны, сабралі вояў і пайшлі на Полацк (каля 975 г.). і перамаглі (Уладзімер і Дабрыня) Рагвалода. Сам жа полацкі князь уцёк у горад. і паланілі Рагвалода, яго жонку, дачку. і прыгадаў Дабрыня яму і яго дачцэ «рабыніча» і загадаў Уладзімеру быць з ёю (згвалціць) перад бацькам і маці. Уладзімер забіў яе бацьку (і двух яго сыноў), а яе самую ўзяў за жонку. і назвалі яе Гарыславаю. і нарадзіла яна Ізяслава. Уладзімер жа пасля меў шмат іншых жонак і стаў ёю грэбаваць. Аднойчы, калі ён прыйшоў да яе і заснуў, яна хацела яго зарэзаць нажом. і надарылася яму (у той момант) прачнуцца, і схапіў ён яе за руку. I сказала яна з жалем: «Ты бацьку майго забіў і зямлю яго паланіў дзеля мяне, а цяпер не любіш мяне з гэтым дзіцём». і загадаў ён прыбрацца пацарску, як у дзень шлюбу, і сесці на белай пасцелі ў палацы, а ён прыйдзе і заб'е яе. Яна так і зрабіла. і дала ў рукі свайму сыну Ізяславу аголены меч і сказала: «Як увойдзе твой бацька, выйдзі наперад і скажы: «Бацька, не думай, што ты тут адзін». (I зрабіў так Ізяслаў.) Уладзімер жа сказаў: «А хто всдаў, што ты тут». і апусціў свой меч, склікаў баяр і расказаў ім (усё гэта). Яны ж параілі яму: «Не забівай яе дзеля гэтага дзіцяці, а аднаві яе бацькаўшчыну і дай ёй га сваім сынам». I пабудаваў Уладзімер горад, аддаў яго ім і назваў гэты горад Ізяслаўлсм. і з таго часу меч узнімаюць Рагвалодавы ўнукі супраць Яраслававых унукаў.
Спадчына, 1989, № 1.

АПОВЕСЦЬ ПРА УСЯСЛАВА ПОЛАЦКАГА

Урыўкі з «Аповесці мінулых гадоў» (звестка, датаваная   1066 г., узята з Ноўгарадскага
летанісу)
(Пераклад са старажытнарускай мовы
В. Чамярыцкага.)
У год 6552 (1044)... У той жа год памёр Брачыслаў, сын Ізяслава, унук Уладзімера, бацька Усяслава, і Усяслаў, сын яго, сеў на яго (княскім) стале (у Полацку). Маці ж яго нарадзіла ад чарадзейства. Калі маці яго нарадзіла, на галаве яго была сарочка. I сказалі вешчуны яго маці: «Гэтую сарочку навяжы на яго, хай носіць яе да смерці». I носіць яе на сабе Усяслаў і сёння, таму і нялітасцівы ён на кровапраліццё.
У год 6574 (1066). Прыйшоў Усяслаў і ўзяў Ноўгарад, з жанчынамі і дзецьмі, і званы зняў са святой Сафіі. О, вялікая бяда была ў той час у год 6575 (1067). Узняў раць у Полацку Усяслаў, сын Брачыслава, і заняў Ноўгарад. Трое ж Яраіславічаў, Ізяслаў, Святаслаў і Усевалад, сабраўшы вояў, пайшлі на Усяслава ў люты мароз. I падышлі (яны) да  Менска.  I  зачыніліся  мяняне ў горадзе.  Браты ж узялі Менск, перабілі ўсіх мужчын, а жанчын і дзяцей узялі ў палон і пайшлі да Нямігі. I пайшоў Усяслаў супраць іх. I сустрэліся праціўнікі на Нямізе месяца сакавіка ў 3-і дзень, быў снег вялікі, і пайшлі адзін на аднаго. I была лютая сеча, і многія палеглі ў ёй, і перамаглі Ізяслаў, Святаслаў і Усевалад, Усяслаў жа ўцёк.
Пасля гэтага месяца ліпеня ў 10-ы дзень Ізяслаў, Святаслаў і Усевалад, пацалаваўшы крыж святы Усяславу, сказалі яму: «Прыйдзі да нас, не ўчынім табе (нічога) злога». Ен жа, спадзеючыся на іх крыжацалаванне, пераехаў да іх у лодцы праз Днепр. Калі ж Ізяслаў увайшоў першы ў шацёр, тут схапілі Усяслава, на Ршы ля Смаленска, пераступіўшы кры-жацалаванне. Ізяслаў жа, прывёўшы Усяслава ў Кіеў, пасадзіў яго і двух яго сыноў у турму («поруб»). У год 6576 (1068). Прыйшлі іншапляменнікі на Рускую зямлю, мноства полаўцаў. Ізяслаў жа, Святаслаў і Усевалад выйшлі супраць іх на Альту. I ноччу пайшлі адзін на аднаго. За грахі нашы наслаў Бог на нас паганых, і пабеглі рускія князі, і перамаглі полаўцы.
... Калі ж Ізяслаў з Усеваладам пабеглі ў Кіеў, а Святаслаў у Чарнігаў, тады кіеўляне прыбеглі ў Кіеў, сабралі веча на рынку і паслалі да князя сказаць: «Вось полаўцы рассяліліся па ўсёй (Рускай) зямлі, дай, княжа, зброю і коней, і мы яшчэ паваюем з імі». Аднак Ізяслаў не паслухаў гэтага. I пачалі людзі наракаць на ваяводу Каснячка, пайшлі на гару з веча і прыйшлі на двор Каснячка і, не знайшоўшы яго, сталі ля двара Брачыслава і сказалі: «Пойдзем вызвалім дружыну сваю з турмы». I падзяліліся (яны) на дзве часткі: адна палова пайшла да турмы, а дру-гая палова пайшла па мосце і прыйшла на княскі двор. Ізяслаў жа ў гэты час на сенях раіўся з дружынай сваёю. I пачалі спрачацца з князем [людзі], стоячы ўнізе. Калі князь глядзеў з акна, а дружына стаяла ля яго, сказаў Ізяславу Тукі, брат Чудзіна: «Бачыш, княжа, людзі загулі, пайшлі, няхай Усяслава павартуюць». I пакуль ён гэта казаў, другая палова людзей прыйшла ад турмы, адкрыўшы яе. I сказала дружына князю: «Злое ўчынілася, пайшлі да Усясла-ва, няхай, паклікаўшы падманам да акна, праткнуць яго мечам». I не паслухаў гэтага князь. Людзі ж закрычалі і пайшлі да турмы Усяслава. Ізяслаў жа, убачыўшы гэта, пабег з Усеваладам з двара. Людзі ж вызвалілі Усяслава з турмы ў 15-ы дзень верасня і праславілі яго пасярод княскага двара. Двор жа княскі разрабавалі, безліч золата і срэбра, у манетах і злітках. Ізяслаў жа ўцёк да ляхаў.
Усяслаў жа сеў у Кіеве. Гэтым Бог паказаў сілу крыжа, таму што Ізяслаў цалаваў крыж, а пасля схапіў яго [Усяслава], з-за гэтага і наслаў Бог пага-ных. Усяслава ж яўна выратаваў святы крыж, бо ў дзень Узвіжання Усяслаў, уздыхнуўшы, сказаў: «О святы крыжу! Я верыў у цябе, таму ты і выбавіў мяне з турмы». Бог жа паказаў сілу крыжа дзеля навукі зямлі Рускай, каб не пераступалі святога крыжа, пацалаваўшы яго; калі ж хто пераступіць, то і тут [на зямлі) будзе пакараны, і ў будучым прыме кару вечную. Вялікая сіла святога крыжа: крыжам бываюць пераможаны сілы д'ябальскія, крыж князям у бітвах дапамагае, крыж аберагае ў бітвах, верую-чыя перамагаюць супастатаў, крыж хутка ратуе ад напасцяў тых, хто просіць яго дапамогі веруючы. Нічога не баяцца чэрці, толькі крыжа. Калі з'яўля-юцца д'ябальскія прывіды, то, перахрысціўшыся, іх праганяюць. Усяслаў жа сядзеў у Кіеве сем месяцаў.
У год 6577 (1069). Пайшоў Ізяслаў з Баляславам на Усяслава, Усяслаў жа выступіў насустрач. I прый-шоў Усяслаў да Белгарада, ноччу ж ён патаемна ад кіеўлян уцёк з Белгарада ў Полацк...
Ізяслаў жа выгнаў Усяслава з Полацка і пасадзіў свайго сына Мсціслава, ён жа неўзабаве памёр там. I пасадзіў [Ізяслаў у Полацку] на яго месца яго брата Святаполка, Усяслаў жа ўцёк.
У год 6579 (1071)... У той жа год выгнаў Усяслаў Святаполка з Полацка. У той жа год перамог Яра-полк Усяслава ля Галацічаска.
У год 6609 (1101). Памёр Усяслаў, князь полацкі, месяца красавіка ў 14-ы дзень, у дзевяць гадзін дня, у сераду.
Спадчына, 1989, № 2.

САГА АБ ЭЙМУНДЗЕ
(Прадмова і пераклад з рускай мовы Г. Штыхава.)

Цікавыя звесткі аб Полацку змешчаны ў старажытных скандынаўскіх сагах (гістарычных аповесцях). Эймундава сага была запісана ў канцы XIII ст., але апавядае пра падзеі, якія адбываліся ў XI ст. У ёй гаворыцца, што конунг (князь) Эймунд, прадбачыўшы непазбежнасць барацьбы паміж сынамі Уладзіміра за пашырэнне сваіх уладанняў, накіроўваецца ў Ноўгарад, каб прапанаваць свае паслугі князю Ярыслейву (Яраславу), жонка якога Інгігерда была дачкой шведскага конунга Алафа. Эймунд прымае актыўны ўдзел у барацьбе Яраслава з адным са сваіх братоў. Затым адбылася сварка Эймунда з Яраславам. Эймунд ведаў аб намерах Яраслава заявіць тэрытарыяльныя прэтэнзіі і да полацкага князя Вартылава (Брачыслава). Эймунд са сваім атрадам накіроўваецца ў Полацк і схіляе Брачыслава напасці на Ноўгарад, каб прадухіліць магчымыя прэтэнзіі з боку Яраслава.
У сазе адсутнічае апісанне, як адбывалася ўзяцце Ноўгарада, у чым прымаў удзел Эймунд. Далей паведамляецца, што войскі Брачыслава і Яраслава сышліся ў адным месцы і стаялі сем начэй. Абодва бакі рыхтаваліся да бітвы. У самы рашучы момант тут з'явілася Інгігерда, і пры яе дапамозе быў заключаны кампрамісны мір. У выніку Яраславу дастаўся Хальмгард (Ноўгарад), Брачыславу — Кунігард (Кіеў), а Эймунду Палтэск'ю (Полацк). Эймунд быў хворы і ён перадаў сваю воласць Рагнару.
У сазе ў шэрагу выпадкаў зблытаны імёны і падзеі. Супастаўляючы звесткі гэтай сагі з паведамленнямі «Аповесці мінулых гадоў» і іншых летапісаў аб падзе-ях 1021 г., можна меркаваць, што полацкі князь Брачыслаў некаторы час княжыў у Кіеве. Паведамленне сагі аб трывалым замацаванні ў Полацку Эймунда, а потым яго сваяка Рагнара не пацвярджаецца іншымі крыніцамі.
Эймунд, сын Хрынга, упландскага конунга (ваенны правадыр у скандынаваў), які вярнуўся з ванд-раванняў дадому, даведваецца, што яго радня знаходзіцца ў дрэнных адносінах з яго братам па выха-ванні — Алавам, сынам Харальда — цяпер конунгам. Яны настойліва ўгаворваюць конунга прыняць іх. I тут заключаюць яны дамову...
Здарылася, што прыйшлі паслы ад Ярыцлейва конунга прасіць вёсак (сёлаў) і гарадоў, якія ляжаць каля яго ўладанняў, у Вартылава конунга... (Далей у сазе расказваецца аб тым, што Ярыцлейў і Варты-лаў рыхтуюцца да бою, але Эймунд хітрасцю захоплівае Інгігерд, якой даецца права ўладкаваць мір паміж братамі.)
Затрубілі тады, склікаючы на сход, і было сказана, што Інгігерд княгіня хоча гаварыць з конунгамі і іх дружыннікамі. I калі сабраліся, пабачылі ўсе, што Інгігерд княгіня — у дружыне Эймунда конунга і нарманаў. Было аб'яўлена ад імя Вартылава конунга, што княгіня будзе ўладкоўваць мір. Яна сказала Ярыцлейву конунгу, што ён будзе трымаць лепшую частку Гардарыкі — гэта Хальмгард, а Вартылаў — Кэнугард, другое лепшае княства з данямі і паборамі; гэта—напалову больш, чым у яго было дагэтуль. А Палтэск'ю і вобласць, якая сюды належыць, атры-мае Эймунд конунг, і будзе над ёю конунгам, і атры-мае ўсе земскія падаткі цалкам, якія сюды належаць, «таму што мы не хочам, каб ён пайшоў з Гардарыкі». Калі Эймунд конунг пакіне пасля сябе нашчадкаў, то будуць яны пасля яго ў тым княстве. Калі ж ён не пакіне пасля сябе сына, то яно вернецца да тых братоў. Эймунд конунг будзе трымаць у іх абарону краіны і ва ўсім Гардарыку, а яны павінны дапамагаць яму ваеннай сілай і падтрымоўваць яго. Ярыцлейў конунг будзе над Гардарыкам. Рангвальд ярл (знатны чалавек) будзе трымаць Альдэйгуборг (Ладагу), так як трымаў дагэтуль.
На такі дагавор і падзел княстваў пагадзіўся ўвесь народ у краіне і пацвердзіў яго. Эймунд конунг і Інгігерд павінны былі вырашыць усе цяжкія справы. I ўсе паехалі дадому ў свае княствы. Вартылаў конунг пражыў не далей трох зімаў, захварэў і памёр, гэта быў конунг, якога любілі як нельга больш. Пасля яго прыняў уладу Ярыцлейў і правіў з тае пары адзін абоімі княствамі. А Эймунд конунг правіў сваімі і не дажыў да старасці. Ён памёр без спадчыннікаў і па-мёр ад хваробы, і была гэта вялікая страта для ўсяго народа ў краіне, таму што не было ў Гардарыку іназемца больш мудрага, чым Эймунд конунг, і пакуль ён трымаў абарону краіны ў Ярыцлейва конунга,
не было нападаў на Гардарык. Калі Эймунд конунг захварэў, ён аддаў сваё княства Рагнару, пабраціму свайму, таму што яму больш за ўсё хацелася, каб ён ім карыстаўся. Гэта было паводле дазволу Ярыцлей-ва конунга і Інгігерд. Рангвальд, сын Ульва, быў ярлам над Альдэйгуборгам, яны з Інгігерд былі дзецьмі сясцёр. Ён быў вялікі правадыр і абавязаны данінай   Ярыцлейву   конунгу  і  дажыў  да   старасці.

